ޔައުމިއްޔާ

ޢާއްމު ކޮމިޓީގެ 17 ވަނަ ބައްދަލުވުން. (24.06.2010)

ރިޔާސަތުން ވާހަކަދެއްކެވުން:

އައްސަލާމް ޢަލައިކުމް. ޢާއްމު ކޮމިޓީގެ ހުރިހާ މެންބަރުންނަށް މަރުޙަބާ ދަންނަވަން. މުޤައްރިރު ދިމާވި ކުއްލި ކަމެއްގައި ވަޑައިގެން ނެތުމާ އެކުގައި، ދަރިކަލެއް އާލާސްކަންފުޅާ އުޅުއްވާތީ ވަޑައިގެންނެވެންނެތީ. އަޅުގަނޑުމެން ތަޢުޒިޔާ ވެސް ރައްދުކުރަމުން މިއަދު މި ބައްދަލުކޮށްލީ ވަރަށް މުހިއްމު ބޭނުމެއްގައި. އެއީ މިއަދުގެ ނިޔަލަން ނިންމަންޖެހޭ ބައެއް މައްސަލަތަށް ހުރުމާ އެކުގައި އެންމެ ފުރަތަމަ އަޅުގަނޑު ދަންނަވާލާނީ. އެޖެންޑާގައި އޮތް މައްސަލައިގެ ތެރެއިން ރައްޔިތުންގެ މަޖިލީހުގެ އިދާރާ އިން ޢާއްމު ކޮމިޓީ އަށް ފޮނުއްވާފައި އޮތް ސިޓީ ތި ބޭފުޅުންގެ ފައިލްކޮޅުގައި އޮންނާނެ. މިނިސްޓްރީ އޮފް އެޑިޔުކޭޝަން ޑރ. މުޞްޠަފާ ލުތުފީގެ މައްޗަށް ހުށަހެޅިފައިވާ އިތުބާރު ނެތްކަމުގެ މައްސަލަ 30 ޖޫން 2010 ވާ ބުދަ ދުވަހު އޮންނަ ރައްޔިތުންގެ މަޖިލީހުގެ ޖަލްސާގައި އެޖެންޑާ ކުރާ ގޮތަށް އެކަން މިހާރު ވަނީ ޢިއްޒަތްތެރި ވަޒީރަށް ދެންނެވިފަ އެވެ. ރައްޔިތުންގެ މަޖިލީހުގެ ގަވާއިދުގެ 177 ވަނަ މާއްދާގެ (ނ)ގައި ވަޒީރުގެ މައްޗަށް ހުށަހެޅޭ އިތުބާރު ނެތްކަމުގެ މައްސަލައާ މެދު މަޖުލީހުގައި ބަހުސްކުރެވޭނީ ޖުމްލަ 2 ގަޑި އިރުކަމުގައި ބަޔާންކުރުމާ އެކު އެފަދަ ބަހުސެއްގައި މެންބަރުން ވާހަކަދެއްކުމަށް ދެވޭނީ މަޖިލީހުގެ ގަވާއިދު 94 ވަނަ މާއްދާގައި ވާ ގޮތުގެ މަތީން ކަމަށް ވެސް ބަޔާންކޮށްފައި ވެ އެވެ. އެހެންވީމާ، މި ކަމާ ގުޅޭ ގޮތުން ކޮމިޓީ އިން ދެއްވާ ލަފާ ބޭނުންފުޅުވާތީ ހުށަހަޅާފައި މި އޮތީ. އެހެންވީމާ، ތި ބޭފުޅުންގެ ލަފާފުޅަކަށް ބޭނުންވާތީވެ މިކަން އަޅުގަނޑު ހުޅުވާލަން. އިލްހާމް.
ގެމަނަފުށި ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:
އަޅުގަނޑު ހުށަހަޅަން މި ގަވާއިދުގެ މި މާއްދާ އަޅުގަނޑަށް ވަރަށް ދަތި ބަލައިލާފައި ދަންނަވާލަން. އެކަމަކު ގަވާއިދުގެ މާއްދާއިގަ އޮންނާނެ، ނޯކޮންފިޑެންސް ވޯޓެއްގައި ދޭންޖެހޭ 2 އަވަރޒް އޭ. އަޅުގަނޑަށް ފެންނަ ގޮތުގައި ގަވާއިދުގެ އެ މާއްދާގައި އެ ގޮތަށް ވިދާޅުވެފައިވާ ހިނދު އެ ގޮތަށް ޢަމަލުކުރަންޖެހޭނެ ކަމަށް އަޅުގަނޑު ގަބޫލުކުރަނީ. ދެން އަޅުގަނޑަކަށް ނުފެނޭ މާ ގިނަކުރާކަށް ޓައިމް. އެހެންވެ 2 އަވަރޒް ހަމަ ގަވާއިދުގައި އޮތް ގޮތުގެ މަތިން ގެންދަން. އަޅުގަނޑު އުއްމީދުކުރަން ކޮންމެވެސް ބޭފުޅަކު ތާއީދުކުރައްވާނެ ކަމަށް.

ދާންދޫ ދާއިރާގެ މެންބަރު މުޙައްމަދު ރިޔާޟް ވާހަކަދެއްކެވުން:
އަޅުގަނޑު ތާއީދުކުރަން. 
ރިޔާސަތުން ވާހަކަދެއްކެވުން:
އެހެން ބޭފުޅަކު އިތުރު ޚިޔާލުފުޅެއް ހުށަނާޅުއްވާތީ އާއި އިޢުތިރާޟު ނުކުރައްވާތީވެ އެ ގޮތަށް ހަމަ ޖެހުނީ ކަމަށް އަޅުގަނޑު ބަލާނީ. އެހެންވީމާ، ގަވާއިދުގައި ވާ ގޮތުގެ މަތިން 2 ގަޑި އިރު އެ ކަމަށް ކަނޑައަޅާ ގޮތަށް ފާސްކުރީ ކަމަށް. އާދެ، ދެން ދެވަނަ އަށް މި އޮތީ ޚަދީޖާ ޒާހިރު ކިޔާ ބޭފުޅަކު މަޖިލީސްގެ ރައީސް އަށް ފޮނުވާފައި އޮތް ސިޓީ އެއް މީ. މި ސިޓީ ފޮނުވާނެ ކޮމިޓީ އެއް އަޅުގަނޑުމެން ކަނޑައަޅަން އެބަޖެހޭ. އެހެންވީމާ، ބައްލަވާލައްވާފައި ފެނިވަޑައިގަންނަވާ ކޮމިޓީ އެއް ހުށަހަޅުއްވައިދެއްވުން އެދެން. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
އަޅުގަނޑު ހުށަހަޅަން މިނިވަން މުއައްސަސާ ކޮމިޓީ އަށް ފޮނުވަން. 

ރިޔާސަތުން ވާހަކަދެއްކެވުން:
އާދެ، ރިޔާޟު ތާއީދުކުރެއްވުމާ އެކުގައި. އިޢުތިރާޟު ނުކުރައްވާތީ އަޅުގަނޑަށް ހީވަނީ ބުރުނީގެ ޚަދީޖާ ޒާހިރު ފޮނުވާފައި އޮތް ސިޓީ މިނިވަން މުއައްސަސާތަކުގެ ކޮމިޓީ އަށް ފޮނުވަން ކޮމިޓީ އިން ނިންމީ ކަމަށް ކަނޑައެޅުނީ. އާދެ، ދެން މި އޮތީ މ.ގެހި 4 ވަނަ ފަންގިފިލާ މުޙައްމަދު ޙަނީފު ފޮނުވާފައި އޮތް ސިޓީ އެއް. މި ސިޓީގައި މި އޮތީ ވަރަށް ދިގު ވާހަކަތަކެއް. ބައްލަވާލައްވާފައި މި ސިޓީ ވެސް ފޮނުވަން އަޅުގަނޑުމެން ކަނޑައަޅާ ކޮމިޓީއެއްގެ މައްސަލަ އަޅުގަނޑު ހުށަހަޅަން. ރިޔާޟު.

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
ޢިއްޒަތްތެރި މުޤައްރިރު ބައެއް ސިޓީތަކަކީ ޤާނޫނީ ގޮތުން ކޮންމެވެސް ވަރަކަށް ބަލައިލަންޖެހޭ ސިޓީތައް. ބައެއް ސިޓީތަކުގައި ހުންނަ ވާހަކަ ކިޔާލީމަ ހައި ކޯޓުން އަދި ދަށު ކޯޓުން ސްޕްރީމް ކޯޓުން ހިނގާފައި ހުރި މައްސަލަ ނޫނީ ނިމިފައި ހުރި މައްސަލަތައް އެބަހުރި. ބައެއް މައްސަލަތަކަކީ އެންޓިކޮރަޕްޝަން ކޮމިޝަންގަ އާއި އަދި ކޯޓުގައި ހިނގަމުންދާ މައްސަލަތައް. އެހެންވީމާ، އަޅުގަނޑުމެންނަށް ކިހާވަރަކަށްތޯ ބެލޭނީ. ޤާނޫނުއަސާސީގައި އެބަ ބުނޭ ޝަރުއީ ކޯޓުގައި ހިނގާ މައްސަލައާ ބެހޭ ގޮތުން ފްލޯގައި ބަހުސް ނުކުރެވޭނެއޭ. މި މައްސަލައިގައި ޙަނީފުގެ މައްސަލައިގައި އެންޓި ކޮރަޕްޝަނުން އެބަ ބަލާ މި މައްސަލަ، މަދަނީ ކޯޓުގައި މި މައްސަލަ އެބަ އޮތް. ދެން މީގައި އަޅުގަނޑުމެން ނިންމާނީ ކޮންގޮތަކަށްތޯ ނިންމާ ގޮތަކަށް އަޅުގަނޑު ތާއީދުކުރަން. 
ގެމަނަފުށީ ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:
އަޅުގަނޑު ރިޔާޟުގެ ވާހަކައަށް ހަމަ އެއްކޮށް ތާއީދުކުރަން. ދެން އަޅުގަނޑަށް ފެންނަނީ މީގައި އަޅުގަނޑުމެން ހަމަ މި ހުށަހަޅާ ނުވަތަ އަޅުގަނޑުމެން ފޮނުވާ ކޮމިޓީގައި ދަންނަވާލަން މި މައްސަލައަކީ ކޯޓުގައި އެ ވިދާޅުވާހެން މިވެނި ތަނެއްގައި ހިނގަމުންދާ މައްސަލައަކަށްވާތީ ތި ކޮމިޓީ އިން މިއާ މެދު ކޮންމެވެސް ގޮތެއް ނިންމެވުން އެދެމޭ ކިޔާފަ. ދެން އޭރުން އެ ކޮމިޓީއަކުން ދެން ކޮންމެވެސް ގޮތެއް ނިންމާނެތާ. އަޅުގަނޑު ދެކޭގޮތުގައި އެ މައްސަލަތަކެއް މަޖިލީހުން ބެލިގެން ނުވާނެ ކޯޓުތަކުގައި އެ އެއްޗެހި ބެލެމުން ދާ ހިނދަކު. 
ރިޔާސަތުން ވާހަކަދެއްކެވުން:
އާދެ، އަޅުގަނޑު ދަންނަވާލާނަން އަޅުގަނޑުމެން ވެސް މި ކުރާ މަސައްކަތަކީ މި ސިޓީ ބެލުމާއި ނުބެލުމުގެ މައްސަލަ އެއް ނޫން. އަޅުގަނޑުމެން އެއަށް ގޮތެއް ނުނިންމާ ފޮނުވާނެ ކޮމިޓީ އެއް ކަނޑައަޅާނީ. އެ ކޮމިޓީ އިން އެ ގޮތަށް ނިންމާނީ. އެހެންވީމާ، އަޅުގަނޑުމެން ފޮނުވާފައި ތި ގޮތަށް ހަމަ ރިޢާޔަތްކުރަން ދަންނަވާލެވިދާނެ. އެއީ މައްސަލަ އެއް ނޫން. އެހެންވީމާ، މި ސިޓީ ފޮނުވާ ކޮމިޓީއަކަށް ފޮނުވަން އަޅުގަނޑުމެން ނިންމާފައި، އެ ކޮމިޓީގައި ދަންނަވާލެވިދާނެ، ހަމަ ތި ވިދާޅުވާ ގޮތަށް މިކަމަށް ރިޢާޔަތްކުރައްވާށޭ. އެހެންވީމާ، ފޮނުވާނެ ކޮމިޓީއެއްގެ މައްސަލަ ހަމަޖައްސައިދެއްވިއްޔާ...

(ވަގުތުކޮޅަކަށްފަހު)

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
މި ސިޓީ ވެސް  މިނިވަން މުއައްސަސާ އަށް ފޮނުވަން އަޅުގަނޑު ހުށަހަޅާލަން. 
ރިޔާސަތުން ވާހަކަދެއްކެވުން:
އެހެންވީމާ، ރޮޒޭ ހުށަހަޅުއްވައިގެން ރިޔާޟު ތާއީދުކުރެއްވުމާ އެއްކޮށް މި ސިޓީ ވެސް އަޅުގަނޑުމެން މި ނިންމީ މިނިވަން މުއައްސަސާތަކާ ބެހޭ ކޮމިޓީ އަށް ފޮނުވަން. ދެން އޮތީ އިންސާފު ކެމްޕެއިންގެ ފަރާތުން އެއީ މޯލްޑިވިއަން ޑިމޮކްރެސީ ނެޓްވޯރކުގެ ފަރާތުން ހިންގަވާ ކެމްޕެއިނެއް. އިންސާފު ކެމްޕައިން. އެ ފަރާތުން ފޮނުވާފައި އޮތް ސިޓީ އެއް. އެއީ ބާރަ މަދަނީ ޖަމުޢިއްޔާ އެއް ގުޅިގެން ހިންގާ ކެމްޕެއިނެއް ކަމަށް މި ވަނީ. އެހެންވީމާ، މި ސިޓީ ފޮނުވާނީ ކޮންފަރާތަކަށްތޯ. 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
ޢިއްޒަތްތެރި މުޤައްރިރު މި ކަމުގައި ވެސް އަޅުގަނޑުމެން ގެންގުޅެންޖެހޭނީ މިނިވަން މުއައްސަސާތަކާ ގުޅޭ ގޮތުން ހަޤީޤަތުގައި ޖުޑީޝަލް ސަރވިސް ކޮމިޝަންގެ އޮނިގަނޑުގައި އެބަ އޮތް. އެ ބޭފުޅުން އެ ނިންމި ނިންމުމަކާ ގުޅޭ ގޮތުން މިހާރު މިއާ ގުޅިގެން އަޅުގަނޑަށް ހީވަނީ އިއްޔެގައި އެ ބޭފުޅުންގެ ބައްދަލުވުމެއް ވެސް މިތާ އޮތް ކަންނޭނގެ، މިނިވަން މުއައްސަސާތަކުގެ ކޮމިޓީގެ. ޖުޑިޝަލް ސަރވިސް ކޮމިޝަނުގެ. ދެން އެ ބޭފުޅުންގެ އޮނިގަނޑަށް ވެސް، އެހެންނަމަވެސް، މި ސިޓީ އަޅުގަނޑު ހުށަހަޅަން މިނިވަން މުއައްސަސާތަކާ ބެހޭ ކޮމިޓީ އަށް ފޮނުވަން. 
ގެމަނަފުށި ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:
އަޅުގަނޑު ތާއީދުކުރަން.
ރިޔާސަތުން ވާހަކަދެއްކެވުން:
އާދެ، އެހެންވީމާ، އިންސާފު ކެމްޕެއިންގެ ފަރާތުން ފޮނުވާފައި އޮތް ސިޓީ ވެސް އަޅުގަނޑުމެން މިނިވަން މުއައްސަސާތަކާ ބެހޭ ކޮމިޓީއަށް ފޮނުވަން ކަނޑައެޅުނީ ކަމަށް މި ނިންމީ. ދެން މި އޮތީ ޔުނިމެކްސް މޯލްޑިވްސް ޕްރައިވެޓް ލިމިޓެޑުގެ ފަރާތުން ޖުޑީޝަލް ސަރވިސަސް ކޮމިޝަންގެ ރައީސް އަށް ފޮނުވާފައި އޮތް ސިޓީގެ ކޮޕީ. މި ކޮޕީއަކީ ޙަޤީޤަތުގައި މަޢުލޫމާތައްޓަކައި ފޮނުވާފައި އޮތް ސިޓީ އެއް. މި ސިޓީ ވެސް އަޅުގަނޑުމެންގެ ކޮމިޓީގައި އޮންނަންޖެހޭ އެއްޗެއް ނޫން މީކީ އެއް. އެހެންވީމާ، ކޮމިޓީ އެއް ކަނޑައެޅުން އެއީ އަޅުގަނޑުމެންގެ ކަމަކީ. އިނގޭތޯ. އެހެންވީމާ، އެ ކަމާ ބެހޭ ގޮތުން އިލްހާމް. 

ގެމަނަފުށި ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:
މިނިވަން މުއައްސަސާތަކުގެ ކޮމިޓީ އަށް ހަމަ ފޮނުވާ ގޮތަށް. 
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އަޅުގަނޑު ތާއީދުކުރަން.

ރިޔާސަތުން ވާހަކަދެއްކެވުން:
އެހެންވީމާ، އިތުރު ޚިޔާލުފުޅެއް ނެތުމާ އެކު މި ސިޓީ ވެސް އިލްހާމް ހުށަހަޅުއްވައި ރިޔާޟު ތާއީދުކުރެއްވި ގޮތުގެ މަތިން މިނިވަން މުއައްސަސާތަކާ ބެހޭ ކޮމިޓީއަށް ފޮނުވަން ކަނޑައެޅުނީ ކަމަށް ނިންމީ. ޢަލީ ޝަރީފު، ޑައުންހިލް ކ. ހުޅުމާލެ އިން ފޮނުވާފައި އޮތް ސިޓީ އެއް މީ މައްސަލައެއް ހުށަހަޅުއްވާފައި މި އޮތީ. އެހެންވީމާ، މި ސިޓީ ވިދާޅުވެފައި މި ސިޓީ ފޮނުވަންވީ ކޮން ކޮމިޓީއަކަށްތޯ ކަނޑައަޅުއްވާލަދެއްވުން އެދެން. 
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
އަޅުގަނޑަށް ހީވަނީ ކުރީގައި އަޅުގަނޑުމެން މިނިވަން މުއައްސަސާތަކުގެ ކޮމިޓީ އަށް ފޮނުވި މައްސަލައިގެ ވަކީލު ހެން މީ. ޢަލީ ޝަރީފް އިބްރާހީމް، ޒަލްދާން ކޮމްޕެނީގެ ވަކީލު. ހަމަ މީގައި މި ބުނާ އެއްޗަކީ ވެސް ހަމަ އެ ކުންފުނީގެ މައްސަލަތަކާ ގުޅޭ ވާހަކަ. އެހެންވީމާ، އަޅުގަނޑަށް ހީވަނީ ސޭމް މިނިވަން މުއައްސަސާތަކާ ބެހޭ ކޮމިޓީ އަށް. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
އަޅުގަނޑު ތާއީދުކޮށްލަން. 
ރިޔާސަތުން ވާހަކަދެއްކެވުން:
އާދެ، އެހެންވީމާ، ރިޔާޟު ހުށަހަޅުއްވައި ރޮޒޭ ތާއީދުކުރެއްވުމާ ގުޅިގެން މި ސިޓީ ވެސް ހަމަ މިނިވަން މުއައްސަސާތަކާ ބެހޭ ކޮމިޓީ އަށް ފޮނުވަން މި ކަނޑައަޅަނީ. އެހެން މެންބަރަކު އިޢުތިރާޟު ނުކުރައްވާތީ. ހަމަ އެކެއްގެ ސިޓީ އެއް ދެންވެސް މި އޮތީ. ޢަލީ ޝަރީފް އިބްރާހީމް އެއީ ޒަލްދާން ކޮމްޕެނީގެ ވަކީލު ފޮނުވާފައި އޮތް ސިޓީ އެއް. އެހެން މައްސަލަ އެއް ކަންނޭނގެ. އެހެންނަމަވެސް މި ވެސް ހަމަ ޔޫޓިލިޓީޒް ކުންފުންޏަކާ ބެހޭ ކަމަކާ ގުޅޭ ގޮތުން ފޮނުވާފައި އޮތް ސިޓީ އެއް ކަމަށް ވާތީ މި ސިޓީ ވެސް ފޮނުވާނޭ ފަރާތެއް އަޅުގަނޑުމެން އެބަ ކަނޑައަޅަންޖެހޭ. 
ގެމަނަފުށީ ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:
އަޅުގަނޑު ހުށަހަޅަން ހަމަ އެއް ކޮމިޓީ އެއް ކަމުގައި ވާ މިނިވަން މުއައްސަސާތަކުގެ ކޮމިޓީ އަށް. 
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އަޅުގަނޑު ތާއީދުކުރަން.

ރިޔާސަތުން ވާހަކަދެއްކެވުން:
އާދެ، އެހެންވީމާ، އިލްހާމް ހުށަހަޅުއްވައި، ރިޔާޟު ތާއީދު ކުރެއްވުމާ އެކު އެހެން ޚިޔާލުފުޅެއް ނެތީމަ މި ސިޓީ ވެސް ހަމަ މިނިވަން މުއްއަސަސާތަކުގެ ކޮމިޓީ އަށް ފޮނުވަން ޢާއްމު ކޮމިޓީ އިން ނިންމީ ކަމަށް މި ކަނޑައެޅީ. އާދެ، މިހާ ހިސާބުން އަޅުގަނޑުމެންގެ މި އެ ޖެންޑާ ނިމުނީ. ދެން އަޅުގަނޑުމެން ކަނޑައަޅަންޖެހޭ އެހެން ކަމެއް އެބަ އޮތް. އެއީ ސެކްޝަންތަކުގެ ހެޑުންގެ އިންޓަވިއުގެ ކަންތައް ނިންމާލުމަށް އިދާރައިގެ ފަރާތުން ވަރަށް ބޮޑަށް އެދިވަޑައިގަންނަވާތީވެ އެ ކަންތަކާ ބެހޭ ގޮތުން ޢާޒިމު ވެސް ޚިޔާލުފުޅެއް އޮތިއްޔާ އަޅުގަނޑަށް ހީވަނީ ވަކި ހިސާބަކަށް ގޮއްސަ މިހާރު އޮތީ ހުއްޓިފަ. އެހެންވީމާ، އެ މައްސަލައިގައި އެބަ ޖެހޭ ކޮންމެވެސް ގޮތަކަށް އަޅުގަނޑުމެން އަވަސްކުރަން ވިސްނުން ބަހައްޓަން. 

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:
އަޅުގަނޑަކަން ހިޔެއް ނުވޭ އެޖެންޑާ ނިމުނުހެނެއް. އެޖެންޑާގައި އަދި އެބަހުރި އިތުރު ބައެއް ކަންތައްތައް އަޅުގަނޑުމެންނަށް ފޮނުވާފައި އިން އެޖެންޑާގައި ހަމަ ޔަޤީނުން ވެސް. އަޅެ ބައްލަވައިދެއްވާ އަދި އެއް ފަހަރު. 

ރިޔާސަތުން ވާހަކަދެއްކެވުން:
އާދެ، އަޅުގަނޑު ދެންނެވީ އެޖެންޑާގެ މި އައިޓަމް ނިމުނު ވާހަކަ. ސިޓީތަކުގެ މައްސަލަ ނިމުނު ވާހަކަ. އިނގޭތޯ އެޖެންޑާގެ މި އައިޓަމް ނިމުނީއޭ. ދެން އަޅުގަނޑުމެންގެ އެބަ ހުރި ވަރަށް ގިނަ މައްސަލަތައް ފަރިއްކޮޅުގެ ކަންތަކުގެ މައްސަލަ ވެސް އެބަ އޮތް. އާދެ، އިލްހާމް.
ގެމަނަފުށީ ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:
މިހާރު އަޅުގަނޑު ހިތުން ދައްކަންޖެހޭ ވަރަށް ގިނަ ވާހަކަތައް ޢާއްމު ކޮމިޓީގައި އެބަހުރި. މަޖިލީހުގެ ކަންތަކާ ގުޅޭ ގޮތުން. ފުރަތަމަ ކަމަކީ އަޅުގަނޑުމެން، ވެދާނެ ފަހަރެއްގައި އަޅގަނޑުމެން ޗުއްޓީގައި ހުރީމަ ކަމަށް ވެސް މި ނިމުނު ގޮތެއް ހަމަގައިމު ވެސް އަޅުގަނޑަކަށް ނޭނގެ. އަޅުގަނޑުމެންގެ އިންޝުއަރެންސްގެ ކަންތައް. އެ ކަންތައް ވެސް ނިންމާފައި، އެ ނިމުނު ގޮތަކާއި އަޅުގަނޑަށް ހީވަނީ ޕޭމަންޓު ދައްކަންޖެހޭ ފަރާތްތަކުގެ ވާހަކަ ދައްކާފައި އޮންނާނީ. އެގްރީމަންޓުގައި ސޮއިކުރުމުގެ ކުރިން މިދިޔަ އަހަރުގެ ޕޭމަންޓުތައް ދައްކާށޭ. އަދިވެސް ނުދައްކާ. ހަމަ ގައިމުވެސް އަޅުގަނޑަކަށް ނުލިބޭ. އަޅުގަނޑު ދަންނަ އެހެން މީހަކަށް ވެސް ނުލިބޭ. އެހެންވީމާ، އެގްރީމަންޓުގައި ސޮއިކުރީތޯ ނޫންތޯ. ދެން އަޅުގަނޑުމެން އޮންނާނެ ފުރަތަމަވެސް އެދިފައި، އެގްރީމެންޓުގައި ސޮއިކުރުމުގެ ކުރީގައި މިވެނި ކަންތަކަކަށް އެ މީހުން ލައްވާ އެގްރީކުރުވަން ޖެހޭނޭ. މިވެނި ކަންތައްތައް ފުރިހަމަކުރަން. މިވެނި ދުވަހަކުން ފެށިގެން އެ ބޭފުޅުން ވިދާޅުވި މިވެނި ދުވަހު ނުލިބޭނޭ ޚިދުމަތް. އެހެންވެއްޖެއްޔާ މިވެނި ދުވަހަކުންނޭ ކިޔާފައި އެގްރީކުރުވާށޭ. އެގްރީމެންޓު ކޮޕީ ވެސް މިއަދާ ހަމައަށް ހަމަގައިމު ވެސް އަޅުގަނޑަކަށް ނުލިބޭ. އެގްރީމެންޓުގައި ސޮއިކުރި ކަމެއް ވެސް ނޭނގެ. އޭތި އެނގެން ބޭނުން. ދެން ދެވަނަ ކަމަކީ އިއްޔެ ވެސް ޤައުމީ ސަލާމަތާ ބެހޭ ކޮމިޓީގެ ބައްދަލުވުން ބާއްވަން އެ ތާ މުވައްޒަފުންގެ ދަތިކަމާއި، ދެން ޕްރޮޖެކްޓަރެއް، އެ ވަސީލަތްތަކެއް ނެތިގެން މަސައްކަތް ނުކުރެވިގެން ދިޔައީ. އެހެންވީމާ، ވަރަށް ބޮޑެތި މައްސަލަތަކެއް މިހާރު ކޮމިޓީތަކުގައި ދިމާވަމުން ދާތީ އެ ކަންތައް ވެސް އޮތީ ހަމަ ސަމާލުކަމަށް ގެންނަންޖެހިފައި. ދެން މި ތަނަށ ް އަޅުގަނޑުމެން ބައެއް ފަހަރަށް ގުޅާލީމަ، އިދާރާ އިން މުވައްޒަފުން މަދުކަމުން ކަމަށް ވެސް ވެދާނެ. ފަހަރެއްގައި ހެޑަކު ނެތީ ކަމަށް ވެސް ވެދާނެ. ތަފާތު ސަބަބުތަކާ ހުރެ ނަމަވެސް އުނދަގޫތަކާ ކުރިމަތިލަމުން ދާންޖެހޭކަން ފާހަގަކޮށްލަން. އަޅުގަނޑު ކުރިން ފަހަރެއްގައި ހަމަ ހެލްތު އިންޝުއަރެނެސް ކަމެއްގައި ރާއްޖެ އިން ބޭރަށް ފުރާތީ ދެތިން ހަތަރު ފަހަރަށް ގުޅައިގެން ވެސް އަޅުގަނޑަށް ލިބެންޖެހޭ ފޯމެއް ނުލިބިގެން އަޅުގަނޑު އެންމެ ފަހުން، މި ތަނުން ފުރަންޖެހޭ ފޯމެއް ފުރަންޖެހުނީ މި ތަނަށް އައިސް. އެހެންވީމާ، މި ހާލަތުގައި މި އޮތީ. އެހެންވީމާ، އަޅުގަނޑަށް ފެނޭ މި ކަންތައްތަކަށް ރިޢާޔަތްކޮށް މިކ ަންތައްތައް ބައްލަވަން.
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
ޢިއްޒަތްތެރި މުޤައްރިރު، ހެލްތު އިންޝުއަރެންސް ކަންތަކަކީ އަޅުގަނޑުމެން މަޖިލީސް އެކުލަވާލި ދުވަހުން ފެށިގެން އަޅުގަނޑުމެންގެ ޢިއްޒަތްތެރި މެންބަރުންގެ ކޮންސަރނެއްގެ ގޮތުގައި މި ތަނަށް މި ކޮމިޓީ އަށް ހުށަހަޅަމުނ ްދާ މައްސަލަތަކެއް. އެހެންވީމާ، މި ކަމުގައި ތަންކޮޅެއް ވިސްނުންތެރިކަމާ އެއްކޮށް މިކަން ބައްލަވާލައްވާފައި މިކަން އެންމެ ރަނގަޅު ގޮތަކަށް ހަމަޖެއްސުމަކީ މި ކޮމިޓީގެ މުޤައްރިރުގެ ހައިސިއްޔަތުން އިންނަވާ ބޭފުޅަކު އެކަން ބައްލަވާ ނިންމަންޖެހޭ ކަމެއް. އެހެންވީމާ، އެ ކަމަށް އަވަސްވެ ގަތުމަށް އަޅުގަނޑު ވެސް އެ ކަމަށް ތާއީދުކުރަން. އެހެންވެގެން އަޅުގަނޑު ހަމަ މި ފުރުޞަތު ހޯދާލީ. 
ރިޔާސަތުން ވާހަކަދެއްކެވުން:
އާދެ، ވަރަށް ރަނގަޅު، ދެން އަޅުގަނޑު ޢާޒިމަށް ފުރުޞަތު އަރުވާނީ. އަޅުގަނޑުމެން މިއަދު އެޖެންޑާގައި ދެން އޮތީ އަސްލުގައި ސައިފޮދުުގެ ކަންތަކާ ބެހޭ ގޮތުން ވާހަކަދެއްކުން. ނަމަވެސް އޭގެ ކުރިން އަޅުގަނޑު ޢާޒިމަށް ފުރުޞަތުއަރުވަން.

މެދު ހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:
އަޅުގަނޑު ދަންނަވާލަން އުޅުނީ އެޖެންޑާ އެއް ފޮނުވާފައި އޮވެއްޖިއްޔާ، އެ އެޖެންޑާއަކާ އެއް ގޮތަށް  ކުރިއަށް ގެންގޮއްސިއްޔާ ފަސޭހަވާނޭ. އަޅުގަނޑުމެން މިސާލަކަށް މި ތަނަށް އަންނަ ތަނުން ނޫނިއްޔާ ފަހުން ވެދާނެ ކަމެއް ކަންނޭނގެ، ހީ ނުކުރާ ކަހަލަ އިޝޫ އެއް ނަގައިގެން ތަންކޮޅެއް ބޮޑު ކަމެއް މަޝްވަރާކުރާ ހިސާބަން ހިނގައިދާނެ. އެހެންވީމާ، އެއާ އެއްގޮތަށް ދިއުން ރަނގަޅު ކަމަކަށް ވާތީ ދަންނަވާލީ.

ގެމަނަފުށީ ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:
އަސްލު ޢާޒިމް އެ ވިދާޅުވީ ހަމަ ތެދުފުޅެއް. އަސްލު އެޖެންޑާއާ އެކު ކުރިއަށް ދާންޖެހޭނީ. ވީ ގޮތަކީ އަޅުގަނޑު ހަމަ ގައިމު ވެސް ސަމާލުކަމަށް ގެނައުމަށްޓަކައި އެ ވާހަކަ ދަންނަވާލީ. އެއީ ސަބަބަކީ އަބަދުވެސް އިންޝުއަރެންސްކަންތައް ރިޔާޟަށް ވަރަށް ބޮޑަށް އެނގިވަޑައިގަންނަވާނެ. އަޅުގަނޑާއި ރިޔާޟާ ދެ މީހުން ކުރީ ކޮމިޓީގައި އުޅުނު ދެ މީހުން މީ. އެހެންވީމާ، މިއީ އަބަދުވެސް ދައްކާ ވާހަކަ އެއް. މީގައި ކުލަ އެއް ދުވަހަކު ވެސް ނުޖެހޭ. އެހެންވީމާ، މީގައި ކުލަޖެހޭނެ ގޮތެއް ހައްދަވައިދެއްވާށޭ ދަންނަވާލަން ވެގެން އެ ސަމާލުކަމަށް ގެނައީ. ދެން ދުވަހަކުން އެޖެންޑާގައި ހިމަނުއްވައިގެން ނަމަވެސް މި ކަންތައް ނިންމަވާލަދެއްވާށޭ. ދެން އަސްލު އެޖެންޑާ އަށް ދާނީ މިހާ ހިސާބުން. ސައިފޮދު ކަންތަކާ ވަރަށް ގިނަ ބޭފުޅުން ވަރަށް ގިނަ ބޭފުޅުންނޭ މިދެންނެވީ، ހަމަގައިމު ވެސް އަޅުގަނޑާ ވާހަކަދެއްކެވި ބޭފުޅުން ވިދާޅުވި ބައެއް ބޭފުޅުން ތިމަންނަމެން ބޭނުމީ ހަމަ މެންދުރު ކެއުމޭ. ހެނދުނުގެ ސައިފޮދު ލުއިވެފައި އޮވެފައި، ޢާއްމުކޮށް ހަމަ މެދު މިންވަރެއްގައި ނަމަވެސް ކެއުމެއް ލިބެން ބޭނުންވޭ ޢާއްމުކޮށް. އެހެންވީމާ، އެ ކަންތައް ހަމަޖެހިދާނެތޯ. އޭގެތެރެއިން މެންބަރުންގެ ނަންތައް ދެއްނެވުން ރަނގަޅު ނުވެދާނެތީ ދަންނަވަން އުޅެފައި މި ދޫކޮށްލީ. އެހެންވީމާ، އަޅުގަނޑަށް ފެނޭ ކޮންމެވެސް ގޮތެއް ނިންމަވާފައި ސައިފޮދު ވެއްޖިއްޔާ ސައިފޮދު ރަނގަޅުކޮށްލައްވާފައި، އެހެންނޫނިއްޔާ މެންދުރު ކެއުން. މިހާރު ސައިފޮދު އިން ގޮތަށް ބައިންދާފައި މެންދުރުކެއުން ގެންނަން. އެއީ ބައެއް ބޭފުޅުން ބޭނުންވޭ ހަމަ މެންދުރު ކެއުން ވެސް ގެންނަން. އެއީ، ވިދާޅުވަނީ މިތާ ބައެއް ކޮމިޓީތައް ނިންމާލާފައި ދާއިރު އެއީ ތެދުފުޅެއް 3:30، 4 ޖަހާއިރު ދެވެނީ. އެހެންވީމާ، އެކަހަލަ ގޮތަކަށް ވެސް ދާ ކޮމިޓީތައް ވެސް އެބަ އުޅޭ. އެހެންވީމާ، ބައެއް ބޭފުޅުންނަށް ހަމަ ދަތިވާތީ. 2:30 ވާ އިރަކަށް ނުދެވޭ ގެއަކަށް. ޢާއްމުކޮށް 3 ޖަހާއިރު 3:30 ގައި ދެވެނީ ގެއަށް ނޯމަލްކޮށް ވެސް. 
ރިޔާސަތުން ވާހަކަދެއްކެވުން:
އާދެ، ޝުކުރިއްޔާ ރިޔާޟަށް ފުރުޞަތު އަރުވާނަން. އަޅުގަނޑު ކުރިން ދަންނަވާލާނަން މަޢުލޫމާތަށްޓަކައި މެންބަރުން އެދިވަޑައިގަންނަވާ ގޮތަށް ފަރިއްކޮޅުގެ ކަންތައް ހަމަޖެއްސުމަށްޓަކައި ހުރިހާ މެމްބަރުންނަށް ފޯމެއް އަޅުގަނޑުމެން ފޮނުވާފައި ވާނެ. ދެން ބައެއް ބޭފުޅުންނަށް، ގެކޮޅަށް. މޭޒުކޮޅު މައްޗަށް ފޮނުވަން ނިންމާފައި ވެސް އަމީންޢާއްމުގެ ލަފާފުޅުގެ މަތިން މޭޒުކޮޅު މައްޗަށް ނުފޮނުވީ. އެއީ ފަހަރެއްގައި އެއީ އަނެއްކާ އިމްތިޔާޒުގެ މައްސަލަ އެއް ނުކުމެދާނެތީވެ ގެއަށް އެޑްރެސްކޮށްފައި ފޮނުވީ ފޯރމް. ދެން އަށެއްކަ ބޭފުޅުން އެއަށް ރެސްޕޮންޑު ކުރައްވާފައި އޮތީ. ދެން އެހެންނަމަވެސް އަޅުގަނޑުމެން އިއްޔެ ސައިގަޑީގައި އެކި ބޭފުޅުންނާ ވަކިވަކިން މަޝްވަރާކޮށްލިއިރުގައި އިލްހާމު ހުށަހެޅުއްވި ގޮތަށް ގިނަ ބޭފުޅުންގެ ވާހަކަފުޅުތައް ހުރީ. އެހެންވީމާ، އެއީ އަޅުގަނޑަށް ލިބިފައިވާ މަޢުލޫމާތަކަށް ވާތީ ދަންނަވާލީ. ތި ބޭފުޅުންގެ ޚިޔާލުފުޅުގައި ގޮތެއް ވިދާޅުވީމަ، އެ ގޮތަކަށް ނިންމާނީ. ދެން ހަމަ ރިޔާޟު.

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑަށް ލިބުނު 8 ފޯރމް. ނަމަވެސް ލިބުނު 8 ފޯރމް ބަލައިލާފައި ދެން އަޅުގަނޑުމެން ކޮމިޓީގެ 2 ޢިއްޒަތްތެރި މެންބަރުންނާ ޚިޔާލު ބަދަލުކޮށްފަ އޮތީ ވެސް. އެއީ އަޅުގަނޑަށް ފެންނަ ގޮތެއް ހެދުނު ސައިފޮދު ކުޑަކޮށް ލުއިކޮށްލާފައި މެންދުރު ފަރިއްކޮޅާ އެއްކޮށް އަޅުގަނޑުމެންނަށް ކުރެވޭނެ އޮނިގަނޑެއްގެ ތެރެއިން ޚިލާފުނުވާ ގޮތަކަށް އެކަން މިއަދުން މިއަދަށް ނިންމާލަން. އެއިރުން މިއަދުން މިއަދަށް އޮންނާނީ ނިމިފައި.

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑު ވެސް ރިޔާޟުގެ ހުށަހެޅުމަށް ތާއީދުކޮށްލަން. 

ވެލިދޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:

އަޅުގަނޑު ސާފުކޮށްލަން ބޭނުންވާ އެއްޗަކީ އަޅުގަނޑު އަތްމަތީގައި އޮތް ކަމެއްތޯ؟ މިކަން އަޅުގަނޑުމެން ބޭނުން ގޮތަކަށް ކުރެވިދާނެތޯ. ކެއުމެއް ވެއްޖިއްޔާ ކެއުމެއް. ސައިވެއްޖިއްޔާ ސައި. އަދި 2 ސަޔާއި އެއް ކެއުމަކާ ނަމަވެސް އަދި އެއް ސަޔާއި އެއް ކެއުމަކާ ނަމަވެސް މިގޮތަށް އަޅުގަނޑުމެން އަމިއްލަ އަށް ހަމަޖެއްސުމުގެ އިޚްތިޔާރު އެބަ އޮތްތޯއޭ. މިހެން މިދެންނެވީ އެކައްޗަކީ ބަޖެޓު. އަނެކައްޗަކީ އެހެން ތަންތަނުގައި ގެންގުޅޭ އުސޫލު. އެހެންވީމާ، މި ދެ ކަންތަކަށް ބަލާފައި ހަމަ އަޅުގަނޑުމެންނަށް ކުރުން އެންމެ ރަނގަޅު ކަމެއްތޯ އަޅުގަނޑު ހިތަށްއަރާ. އަޅުގަނޑަށް ވެސް ރަނގަޅު، ރަނގަޅު ސަޔަކާ އެއްޗެހި ލިބޭ ކަމަށް ވަނީ ވިއްޔާ. އެހެންނަމަވެސް ދެން އަޅުގަނޑުމެން ބަލަންޖެހޭ ދެ ކަމަކީ މިދެންނެވީ ހަމަ އެހެންތަންތާގައި ވެސް ޢާއްމުގޮތެއްގައި ޢަމަލުކުރަމުން އަންނަ އުސޫލާއި އަދި ބަޖެޓު ތަން ދޭ ގޮތް. މިއީ އަޅުގަނޑުމެން ބަލައިލަން ބޭނުންވާ 2 ޕޮއިންޓު. 

ރިޔާސަތުން ވާހަކަދެއްކެވުން:

އާދެ، އަޅުގަނޑުމެން މި ވާހަކަދައްކަނީ މިގާރު  އެގްރީމެންޓު ކުރެވިފައި އޮތް، އެގްރީމެންޓުގައި ވާ ބަޖެޓުގެ ތެރެއިން އެއް ބައި ލުއިކޮށްލާފައި އަނެއްބައި އިތުރުކުރާ ވާހަކަ. އެއީ އަޅުގަނޑުމެންނަށް ކުރެވިދާނެ ކަމެއް އިނގޭތޯ. އެހެން ބަޖެޓަށް ބަދަލު ނާންނަ ގޮތަށް އަޅުގަނޑުމެން ކުރިން ވެސް އޮތީ އޭތި އެޖެސްޓުކޮށްފައި. އެހެންވީމާ، މި ލުއިކޮށްފައި އެއްޗެއް ހަދާ ވާހަކަ މި ދައްކަނީ. ލުއި ކުރީމަ އެ ބައި ޚަރަދު ކުޑަވެގެންދާނެ. އެހެންވީމާ، މިކަން ކޮށްދޭ ފަރާތާ ވާހަކަދައްކައިގެން އެކަން ކުރެވިދާނެ ކަމަށް ފެންނާތީ، އަޅުގަނޑުމެން މި ވާހަކަ މިދައްކަނީ. 

ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު މިހާރު ވާނީ ތި ކަމުގައި މަޖީލީހުގެ މެންބަރުންގެ ޚިޔާލަކީ ކޮބައިތޯ ބަލައިލުމަށް ފޯރމެއް ފޮނުވާފައި. ގިނަ ފަހަރަށް ވާނެ ގޮތަކީ އެކަލަ ރަނގަޅު ރެސްޕޮންޑެއް ނުވެސް ލިބޭނެ. ދެން އަޅުގަނޑަށް ފެނޭ ފޯރމުގެ އިތުރަށް އަދި ހަމަ މެންބަރުންނަށް ގުޅާލައިގެން މިކަން ތަންކޮޅެއް ލުއި ގޮތަކަށް އަދި އެސް.އެމް.އެސް ގެ ޒަރީޢާ އިން ނަމަވެސް ނޫނީ ފޯނުން ގުޅައިގެން ނަމަވެސް ވީހާވެސް ގިނަ މެންބަރުންގެ ޚިޔާލަކީ މި ކަމުގައި ކޮބައިތޯ ބަލައިލާފައި، އަޅުގަނޑުމެން  މެމްބަރުންގެ ރަޢުޔާ އެއްގޮތަށް ނިންމާ ނިންމުމެއް ނިންމަން. 

ރިޔާސަތުން ވާހަކަދެއްކެވުން:

މުޙައްމަދު ރަޝީދު. ދޫކޮށްލެއްވީތޯ.

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

ޢިއްޒަތްތެރި މުޤައްރިރު. އަޅުގަނޑުމެން މި ޢިއްޒަތްތެރި މަޖިލީހުން އައި.ޖީ.އެމް.އެޗަށް، އަޅުގަނޑުމެންގެ އަނބިންނާއި ދަރީންނާއި މަންމައިންނާއި ބައްޕަ އިން އެނގޭ ގޮތަށް އެ ތަނަށް ފޯރމެއް ފުރަން ބުނެގެން ވެސް މިހާރު ދޮޅު އަހަރު. އަދިވެސް އެ ކަމެއް ވެސް ނުވި. އެހެންވީމާ، އެސް.އެމް.އެސް އެއް ފޮނުވައިގެން، ގުޅައިގެން، އަހައިގެން، ފޯމެއް ފޮނުވައިގެން އެކަން ކުރެވޭވަރުގެ ހިތްވަރެއް އަޅުގަނޑުމެން ގަޔަކު އެއް ނެތް. އެހެންވީމާ، އަޅުގަނޑުމެން މި ތަނުން ނިންމަންވީ އަޅުގަނޑުމެން މި ޕެކޭޖުގެ ތެރޭގައި މެންދުރު ކެއުން ލައިގެން އެކަން ކުރެވޭނެތޯ. ނުކުރެވެންޏާ އަނެއްކާ އިޢުލާނުކޮށްގެން ނަމަވެސް މެންބަރުންނަށް މެންދުރުގެ ފަރިއްކޮޅު ލިބޭނެ ގޮތަކަށް ހަމަޖެއްސީމަ އެ ހިސާބުން ނިމުނީ. އަޅުގަނޑުމެން އެކަން ނިންމަންވީ. ނިންމާފައި ދޫކޮށްލީމަ ނިމުނީ. ދެން އަނެއްކާ ވެސް ގޯސްވެއްޖިއްޔާ އަނެއްކާ ވެސް ބަދަލުކުރާނީ. 

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

އާދެ. އަޅުގަނޑު ސާފުކޮށްލަދެއްވަފާނަންތޯ މުޤައްރިރު، ކިހިނެއްތޯ އަޅުގަނޑުމެންނަށް އެޖެންޑާ ލިބިފައި އޮތް އިރު މި އިންނަނީ ސައިފޮދުގެ ކަންތައް ރަނގަޅުކުރަން ކުރާނެ ކަމެއްގެ ވާހަކަ. އިތުރު ކެއުމަކަށް ނޫނިއްޔާ ކެއުން ބަހާލުމުގެ ކަމެއްތޯ މި އުޅެނީ. ނުވަތަ ސައިފޮދު މިހާރު ހިނގާ ގޮތް ކަމުނުގޮަސްގެން އެތާ ހުންނަ ސާމާނު މަދުވެގެންތޯ މި އުޅެނީ. ކޮބައިތޯ މައްސަލަ އަކީ. ނޫނީ 2 ގަޑިއަކަށް ހަދަންވެގެންތޯ. ކޮބައިތޯ މީގެ ސީދާ މަޤުޞަދަކީ. 

ރިޔާސަތުން ވާހަކަދެއްކެވުން:

އާދެ، މި ވެގެން އުޅޭ ގޮތަކީ މެންބަރުންގެ މެދުގައި މި ޚިޔާލުފުޅު މި ތަފާތު ވަނީ. ބައެއް ބޭފުޅުން ބޭނުންފުޅު ވަނީ މެންދުރުގެ ފަރިއްކޮޅެއް އޮންނަން. އަނެއް ބޭފުޅުން ބޭނުންފުޅުވަނީ މެންދުރު ފަރިއްކޮޅު ނޯވެ ހެދުނު ސައިފޮދު މިހާރު އޮތްވަރަށްވުރެ ރަނގަޅުކުރަން. އެއީ ތަރުކާރީ ގިނަކޮށްފައި މޭވާ ގިނަކޮށް މިހެން ހައްދަވަން. ބައެއް ބޭފުޅުން މި ބޭނުންފުޅު ވަނީ ހެދުނުގެ ލުއި ސައެއް އޮވެފައި މެންދުރުގެ ފަރިއްކޮޅެއް އޮންނަ ގޮތަކަށް. މި އެޖެސްމެންޓަކީ އަޅުގަނޑުމެންނަށް އޮތް ބަޖެޓުގެ ތެރެއިން ޚިދުމަތްދޭ ފަރާތްތަކާ ވާހަކަދައކައިގެން ހަމަޖެއްސިދާނެ ކަމެއް. އަޅުގަނޑުމެން ބައްދަލުވެސްކޮށްފިން އެއް ދުވަހު އެ ބޭފުޅުންނާ. އެހެންވީމާ، ހެދުނުގެ ސައި ލުއިކޮށްލައިފިއްޔާ އެ ލުއިވާ ބައި މެންދުރުގެ ބަޔަށް ލައިގެން ހަމަޖެއްސިދާނެތީވެ، މިކަހަލަ އެޖެސްޓްމެންޓެއް ގެންނަންވެގެން މި އުޅެނީ. 3 ގޮތަކަށް ބޭފުޅުންގެ ޚިޔާލުފުޅު އޮތީމާ އަޅުގަނޑުމެންނަށް މި ކަމުގައި ކުރެވިދާނެ. ހަމަ ގިނަ ބޭފުޅުން އެދިވަޑައިގަންނަވާ ގޮތަކަށް ހެދުނުގެ ސައިފޮދު ލުއިކޮށްލާފައި މެންދުރުގެ ކެއުމެއް ވެސް ގެނެވިދާނެ. އެހެންނޫނިއްޔާ މެންދުރުގެ ފަރިއްކޮޅު މިހާރު ނެތީމާ ހެނދުނުގެ ސައިފޮދު ވަރުގަދަކުރެވިދާނެ. ނޫނިއްޔާ ހެނދުުނުގެ ސައިފޮދު ކެންސަލްކޮށްފައި މެންދުރުގެ ފަރިއްކޮޅެއް ވެސް ގެނެވިދާނެ. 3 ގޮތް ވެސް އޮތީމަ، އެހެންވީމާ، އަޅުގަނޑުމެން ބޭނުންގޮތެއް ކަނޑައެޅީމަ އެ ގޮތަކަށް ހަމަޖެހޭނެ އިނގޭތޯ. ދެން މުޙައްމަދު ރަޝީދު. 

ހިތަދޫ މެދުދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

އަޅުގަނޑަށް ފެނޭ ކޮމިޓީގެ ފަރާތުން ޕާލިމެންޓްރީ ގްރޫޕުގެ ރައީސުންނަށް، ލީޑަރުންނަށް ސިޓީ އެއް ފޮނުވަން. އެއީ ޕާލިމެންޓްރީ ގްރޫޕުގައި ހިމެނިވަޑައިގަންނަވާ މެންބަރުންގެ ޚިޔާލުފުޅު މި ކަމުގައި ހުރި ގޮތް ބައްލަވާފައި ކޮމިޓީ އަށް ސިޓީ އަނބުރާ ޖަވާބު. އެއިރުން ކަންނޭނގެ އަވަސް ވާނީ. މިހާރު ނުވިއެއް ނޫންތޯ މި ކަމެއް. 

ގެމަނަފުށީ ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:

އަޅުގަނޑު ހަމަ ތާއީދުކުރާ ހިތްވަނީ ރިޔާޟުގެ ޚިޔާލަށް. އެއީ ސަބަބަކީ އެ ވިދާޅުވި ގޮތަށް އަޅުގަނޑުމެން ދޮޅު އަހަރު ތެރޭގައި ގެންނަން ބުނެގެން އެ ކަމެއް ވެސް ނުވި. އެކަމަކު އަޅުގަނޑުގެ އަންހެނުންނާއި ދަރިން ވެސް ނުދެއްކިގެން އައި.ޖީ.އެމް.އެޗަށް ނުދެއްކިގެން ސިޓީ ވެސް ފޮނުވާ. އެސް.އެމް.އެސް ކޮށްލާނެ މިހެން ނުވިއޭ. އެކަމަކު އެ ވިދާޅުވި ގޮތަށް ފޯމު ފުރަންޖެހުނީމަ ފޯމަށް ވާ ގޮތެއް ވެސް ނޭނގެ. ގިނަ ފަހަރަށް މޯޑު ވިދާޅުވި ގޮތަށް ވިދާޅުވާނީ ތިމަންނާއަކަށް ނުލިބެއޭ އެ އެއްޗެއް. އެހެންވީމާ، އެ ވާހަކަ އެއް ނޫން. މޯޑު ވާހަކަ އެއް ނޫނޭ މި ދެންނެވީ. އަޅުގަނޑަށް ފެންނަނީ މީގައި ހަމަ ޢިއްޒަތްތެެރި މުޤައްރިރު ގޮތެއް ނިންމަވަން. ދެންމެ ޢާޒިމު ވިދާޅުވި އެއްޗަކަށް އަޅުގަނޑު ދަންނަވާނީ ފަރިއްކޮޅަކަށް ވެސް އޮވެދާނެ ބައެއް ފަހަރު. ބައެއް ފަހަރު އޮވެދާނެ ބިލެތްމީރުކޮށްލުމެއްގައި އޮވެދާނެ ހަމަ ވަރުގަދަ ކެއުން. ބިލެތްމީރުކޮށްލުމެއްގައި އޮވެދާނެ ހަމައެކަނި ސައިތައްޓެއް ވެސް. އެކަހަލަ މާނަ އެއްގައި ހެން އަޅުގަނޑަށް ހީވަނީ އެޖެންޑާގައި ލިޔެވިފައި މި އޮތީ. އެހެންވީމާ، އަޅުގަނޑަށް ފެންނަނީ މިއަދު މި ކަންތައް ލުއިގޮތަކަށް ނިންމަވަން. ދެން އަޅުގަނޑު ބޭނުން މި އަހަރަށް ދެން ކޮންމެ އަހަރަކަށް ވެސް ކަނޑައަޅާފައި އޮންނަ ބަޖެޓުގައި، މިއަހަރަށް ކަނޑައަޅާފައި އޮތް ބަޖެޓުގައި ކެއުމަށް ޚަރަދުކޮށްފައި އިނީ ކިތައް ލައްކަ ނުވަތަ ކިހާ ވަރަކަށްތޯ ބަލާފައި އަޅުގަނޑުމެން ކެއުމާއި ސަޔާ ނެގީމަ ދެން އެއަށް ބުރޫއަރާތޯ ނޫނީ އޭގެ މައްޗަށް އަރައިގެންތޯ ދަނީ، މި މަސްތަކަށް ބަލާއިރު. މި އެއްޗިހިތައް ދިރާސާކޮށްފައި ބަލާއިރު މިއެއްޗެހި ނިންމާލީމަ ނިމުނީ. ހަޤީޤަތަށް ބަލާއިރު މިހާރު އެއްކަލަ އަޅުގަނޑުމެން ލަނީ ތަންކޮޅެއް އައިބު އެއްޗެއް ދަންނަވަންޏާ ޖަނގިޔަލެއް ލާތީ އޭތި ނުލާ ގޮތަށް ނަހަދާާށޭ. އެއަށްވުރެ ދަށް އެއްޗެއްލާކަށް ނޫނޭ ވިސްނަންޖެހެނީކީ. އަޅުގަނޑުމެން ބަޖެޓު ތަންދެންޏާ އެއްކަލަ އެގްރީމެންޓް ބާތިލުކޮށްފައި ވެސް ސައިފޮދާ ހަމަ ކެއުން ރެޑީ ކުރީމަ ނިމުނީތާ. ބަޖެޓަށްވުރެ މައްޗަށް ނާރަންޏާ މައްސަލަ އެއް ނޫން ކަމަށް އަޅުގަނޑު ދެކެނީ. އެހެންވީމާ، އަޅުގަނޑަށް ހީވަނީ އެއްޗެއް ކާތީ، އަނެކަތި މާ ނިކަމެތިކޮށްލާފައި. ކެއުން މިހާރު މި ދޭތެރެއިން މި ގެންނަ ގޮތް އަޅުގަނޑު ދަންނަވާލާނަން. އަޅުގަނޑު ވެސް މި ކޮމިޓިގައި ކުރީގައި ހިމެނޭ މީހަކަށް ވާތީ. ކެއުން ގެންނަން ހަމަޖެހިފައި އޮތް އިރު ނޫޑުލުހެއް ވެސް ގެންނާކަށް ނުޖެހޭ. އޮންނާނީ ހަމަ ބަތްގަނޑަކާއި މުގުރިހަކޮޅަކާ އެއްޗެހި ގެނައިމަ ނިމުނީ. ޢާއްމުކޮށް ގެންނާނީ މަސްކޮޅަކާ އެއްޗެހި. ޢާއްމުކޮށް ޑްރިންކްސް އެއްޗެއް ނުގެންނާނެ. ދެން އެހީމަ ބުނާނެ އެއީ އޮތް ގޮތޭ. އެހެންވީމާ، ކަން ކުރަންޏާ ދެން އެއްކަލަ އަމާ ބުނީތީ ފަރަށް ދާ އުސޫލުން އެހެނެއް ނޫން. މިތާ ތިބީ ޢިއްޒަތްތެރި މެންބަރުން. ދެން އަޅުގަނޑު ދެކޭ ގޮތުގައި މަޖިލިސް މެންބަރުންނަށް މި މަޖިލީހުން ކަންތައް ކުރާ ގޮތަށް މިނިވަން މުއައްސަަސާތަކުގައި ނުކޮށްފާނެ. މިނިވަން މުއައްސަސާތަކުގައި، ހެލްތު އިންޝުއަރެންސް ވެސް އޮވޭ، މަހަކު ތިރީސް، ސާޅީސް ހާސް މަހަކު ބޮލަކަށް ދައްކާ ބޭފުޅުން ވެސް. އެކަމަކު މި ތަނުން ދައްކާނީ މަދު އެއްޗެއް. އެކަމަކު މި ތާ މީހުން ވެސް ގިނަ. އެހެންވީމާ، މި ބުނީ އަޅުގަނޑު ދަންނަވަން މި އުޅޭ ވާހަކައަކީ މިތާގައި ކުރާ މަސައްކަތާއި މި ތަނަކީ މުޅިން ތަފާތު ތަނެކޭ. މި ތަނުގައި މުސާރަ ވެސް ބޮޑު. އެހެންވީމާ، އެހެން ކިޔަންޏާ އެހެން ތަންތަނާ ވަރަށް ބޮޑަށް އަޅާކީދާނެ. އެހެންވީމާ، އަޅުގަނޑަށް  ފެންނަނީ މިތަނުން ނިންމާފައި، މި ދަންނަވާ ގޮތަށް ބަޖެޓަށް މިހާރު ބައްލަވާފައި ރިޢާޔަތްކޮށްފައި، އަޅުގަނޑުމެން މަޖިލިސް ޢާޢްމުކޮށް ބާއްވާ ދުވަސްދުވަހާ، އިތުރަށް ދުވަހެއް ބާއްވަން ވެއްޖިއްޔާ ވެދާނެ ގޮތަކާ، ހުރިހާ އެއްޗެހި ބައްލަވާފައި ސައިފޮދު ހުރި ޖުމްލަ ބަލައިލާފައި ރިޔާޟު ވިދާޅުވި ގޮތަށް މިއަދު ނިންމަން އަޅުގަނޑަށް ފެނޭ. އަޅުގަނޑަށް ހީވަނީ ހަމަ ވާހަކަ ހެން ދައްކަންޖެހޭނީ އެހެން ނޫނިއްޔާ. 

ރިޔާސަތުން ވާހަކަދެއްކެވުން:

އެހެންވީމާ، މެންބަރުންނަށް ތި ފެނިވަޑައިގަންނަވަނީ ހެދުނުގެ ސައިފޮދެއް އޮވެފައި މެންދުރުގެ ފަރިއްކޮޅެއް ބާއްވަންތޯ. އެހެންކަމަށް ވެއްޖިއްޔާ އަޅުގަނޑުމެން ކޭޓަރ ކުރާ ފަރާތާ ވާހަކަދައްކައިގެން ގޮތެއް ނިންމިދާނެ. އެހެންވީމާ، ގިނަ ބޭފުޅުންނަށް ފެނިވަޑަައިގަންނަވާ ގޮތެއް މިއަދު ނިންމަމާ ހިންގަވާ ދެއްތޯ. 

(ވަގުތުކޮޅަކަށްފަހު)

ގެމަނަފުށީ ދާއިރާގެ މެމްބަރު އިލްހާމް އަޙްމަދު ވާހަކަދެއްކެވުން:

އަޅުގަނޑަށް ފެނޭ މީގައި ސަންޑޭގައި އަޅުގަނޑުމެން ގޮތެއް ނިންމާނީ. ނިންމުމުގެ ކުރީގައި ކުޑަ ކޮމިޓީ އެއް ވަޑައިގަންނަވަން ބޭނުންފުޅުވާ ހުރިހާ ބޭފުޅުންނަށް ފުރުޞަތު ލިބޭ ގޮތަށް. އެކަމަކު މަދުވެގެން 3 މެންބަރުން ކުޑަ ކޮމިޓީ އެއް ދިރާސާކުރުމަށްފަހުގައި ކަންތައް ކުރައްވާ ފަރާތާއި ވާހަކަދައްކަވައި، އެ ބޭފުޅުންނަށް ވެސް ދަތި ނުވާނޭ އުސޫލެއްގެ މަތިން. އަދި އަޅުގަނޑުމެން މަޖިލީހުން ބޭނުންވާ ގޮތެއްގެ މަތިން މިކަން ކުރެއްވުމަށްޓަކައި ކުޑަ ކޮމިޓީ އެއް ނަގަން. އެ ގޮތުން އަޅުގަނޑު ހުށަހަޅަން އަޅުގަނޑުގެ އަމިއްލަ ނަން އިލްހާމު، ރޮޒައިނާ، ޢަލީ ޢާޒިމް. ދެން ރިޔާޟުގެ ނަން ހުށަހަޅަން. ދެން މި ތަނުން ބޭފުޅުން ވަޑައިގެން ދެއްވައިފިއްޔާ ވަރަށް ރަނގަޅު އަޅުގަނޑަށް. 

ވެލިދޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:

އެ 4 ނަމަށް އަޅުގަނޑު ތާއީދުކުރާ ވާހަކަ. 

ރިޔާސަތުން ވާހަކަދެއްކެވުން:

އެހެންވީމާ، އަޅުގަނޑުމެން މި ނިންމީ ހޯމަ ދުވަހު އަޅުގަނޑުމެންނަށް، އާދީއްތަ ދުވަހު އެ ބޭފުޅުންނާ ބައްދަލުކުރުމަށްޓަކައި އަޅުގަނޑު އެ ބޭފުޅުންނަށް ދަންނަވާފައި، ދެން ތި ބޭފުޅުން ކުޑަ ކޮމިޓީ އަށް ދެން ވަޑައިގެންނެވޭ ހުރިހާ ބޭފުޅުން ވަޑައިގެންނެވޭ ހުރިހާ ބޭފުޅުން ވަޑައިގަންނަވާ ގޮތަކަށް ދެއްތޯ. ބައްދަލުކޮށްފައި ހޯމަ ދުވަހު އަޅުގަނޑުމެން  ގޮތެއް ނިންމުމަށްޓަކައި އިލްހާމު ހުށަހަޅުއްވައި ޢަލީ މުޙައްމަދު ތާއީދުކުރައްވާފައި ވާތީ އެ ގޮތަށް އަޅުގަނޑުމެން ނިންމީ ކަމަށް މި ކަނޑައެޅީ. އާދެ، ދެން އެބަ އޮތް އަޅުގަނޑުމެން އެޖެންޑާގެ ފުރަތަމަ ނަންބަރުގައި ނިންމި ކަންތައް އަދި ފުރިހަމަ ނުވާ ކަމަށް މި ވަނީ އިނގޭތޯ. އެއީ 2 ގަޑިއިރަކީ ކަނޑައެޅިފައި އޮންނަ ވަގުތު. ދެން މަޖިލީހުން މި ބޭނުންވަނީ މެންބަރުންނަށް އަރުވާނީ ކިހާ ވަގުތެއްތޯ. އެ ކަނޑައެޅިގެން އެބަ...

(ވަގުތުކޮޅަކަށްފަހު)

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

އާދެ، އަޅުގަނޑު ހުށަހަޅާލަން ވަގުތު ކަނޑައަޅާއިރު ދެ ގަޑިއިރު ޕާޓީތަކަށް ނިސްބަތުން މީގެ ކުރިން ވެސް ބަހަމުންދާ ނިސްބަތުން ބަހާ ގޮތަށް ރައީސް ނިންމަވައިދެއްވުން. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑު ތާއީދުކޮށްލަން ޢާޒިމުގެ ހުށަހެޅުމަށް. 
ރިޔާސަތުން ވާހަކަދެއްކެވުން:

އާދެ، މިހާރު ޢާޒިމް ހުށަހަޅުއްވައި، ރޮޒޭ މި ތާއީދުކުރެއްވީ ކަނޑައެޅިފައި އޮތް ދެ ގަޑިއިރުގެ ވަގުތު ޕާޓީތަކަށް ނިސްބަތުން ރައީސް ބައްސަވައިދެއްވާފައި އެ ގޮތަށް ކުރިއަށް ގެންދަން. އެހެންވީމާ، އެ ގޮތަށް އެހެން އިޢުތިރާޟު ނުކުރާ ކަމަށް ވަންޏާ އަޅުގަނޑަށް ހީވަނީ، އެހެން ބޭފުޅަކު އިޢުތިރާޟު ނުކުރައްވާތީވެ އެ ގޮތް ކަނޑައެޅުނީ ކަމަށް އަޅުގަނޑު ބަލައިގަންނަން. (ވަގުތުކޮޅަކަށްފަހު). އެހެންވީމާ، ހުށަހަޅުއްވައިދެއްވުން އެދެން ކޮންމެވެސް އެއް ބޭފުޅަކު ތި އެދިވަޑައިގަންނަވާ ގޮތަކަށް އަޅުގަނޑުމެން މިނިސްޓަރަށް ކިހާ ވަގުތެއްތޯ އަރުވާނީ. ބާކީ ވަގުތުތައް ކަނޑައަޅާނީ ކިހިނެއްތޯ، އެ ގޮތަށް އަޅުގަނޑު...

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

އަޅުގަނޑު 2 ގަޑި އިރު ތެރެއިން ހުށަހަޅާލަން އެބަ ބައިގަޑިއިރު ވަޒީރަށް ދެއްވާ ގޮތަށް. ފައްޓަވަން 10 މިނެޓު. މެދުތެރެއަށް 10 މިނެޓް. ދެން ނިންމަން ފަހުބަސް ވިދާޅުވުމަށް 10 މިނެޓް. މައްސަލަ އެއް ނެތް ކޮންެމެ ގޮތެއް ވިޔަސް. 30 މިނެޓް ޖުމްލަ ވަޒީރަށް ދެއްވާފައި ދެން އަޅުގަނޑުމެންނަށް ދޮޅުގަޑިއިރު، ޕާޓީގެ ނިސްބަތުން ބަހާލާ ގޮތަށް ހުށަހަޅަން. ނިޒާމީ މައްސަލަ އަށް ވަގުތު ކަނޑާ ގޮތަށް ނިޒާމީ މައްސަލައަކަށް ނޫން ކަމަށް ވަނީ ނަމަ އެ ވަގުތަކީ އިނދިކޮޅު ޕާޓީއަށް ނޫނިއްޔާ ވަގުތު ނަގާލާ މީހުން ނޫން އަނެއް މީހުންނަށް ދޭ ގޮތަށް. އެހެންނަމަވެސް އެއީ ނިޒާމީ މައްސަލައެއް ވެއްޖިއްޔާ ހަމަ އެ އޮތް ގޮތަށް ކުރިއަށް ގެންދާ ގޮތަށް. 

ގެމަނަފުށީ ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:

އަޅުގަނޑު ތާއީދުކުރަން. އަޅުގަނޑު އަދިވެސް ކުޑަކޮށް ސާފުކޮށްލަދޭނަން އެ ތަންކޮޅު ބޭނުންފުޅުވާ ބޭފުޅުންނަށް ރެކޯޑަށްޓަކައި. ޢާޒިމު އެ ވިދާޅުވަނީ ނިޒާމީ ނުކުތާ އެއް ވެއްޖިއްޔާ އެ ވަގުތު ތެރޭގައި ނުގުނޭނެ. އަސްލު ނިޒާމީ ނުކުތާކަމަށް ރިޔާސަތުން ޤަބޫލުފުޅުކުރައްވައިފިއްޔާ އެ ވަގުތުގެ ތެރޭގައި ނުގުނޭނެ. ރިޔާސަތުން އެއީ ނިޒާމީ ނުކުތާ އެއް ނޫން ކަމަށް ބުނެފިއްޔާ އެ ވާހަކަދެއްކި ޕާޓީއެއް ކަމަށް ވިއްޔާ ނޫނީ މިނިވަން މެންބަރެއް ވިއްޔާ މިނިވަން މެންބަރުންގެ އަތުން އެ ވަގުތު ގެއްލޭނެ. މި ގޮތަށް އަޅުގަނޑުމެން މި ގޮތަށް ތާއީދުކުރަން. އަދި ޢާޒިމު ހުށަހެޅި އެއްޗަށް ތާއީދުކުރާ ވާހަކަ ދަންނަވަން. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އޭގެ އިތުރަށް އަޅުގަނޑު ހަމަ އެޑުކޮށްލަން ބޭނުންވަނީ އެއް ޕާޓީއަކަށް ލިބެންވާ ވަގުތު ވާހަކަދައްކަން އެ ޕާޓީއަކަށް ލިބޭނޭ. ނިޒާމީ މައްސަލަ ނަގައިގެން މިސާލަކަށް ވަގުތު ސްޓޯލްކޮށްފިއްޔާމުން ވެސް އެ ޕާޓީ އަށް ލިބެންޖެހޭ ވަގުތުން 2 ގަޑިއިރު ހަމަވީއޭ ކިޔާފައި ނުލިބި އެއް ހުއްޓަ އެއް ނުލެވޭނޭ. 

ރިޔާސަތުން ވާހަކަދެއްކެވުން:

އާދެ، މެންބަރުން ދެއްކެވި ވާހަކައިން އަޅުގަނޑަށް ދޭހަވިގޮތް ދަންނަވާލާނަން މަޢުލޫމާތަށްޓަކައި. ޢާޒިމް ހުށަހެޅުއްވީ މިނިސްޓަރަށް ހުރިހާ ކަމަކަށް އެއީ ވާހަކަދެއްކުމަށާއި މެދު ތެރެއިންނާއި އަދި ނިންމުމުގައި ޖަވާބުދާރީވެ ވަޑައިގަތުމާ އެއްކޮށް 30 މިނެޓު އަރުވާފައި، ބާކީ އޮތް ވަގުތުކޮޅު ނިސްބަތުން ޕާޓީތަކަށާއި މިނިވަން މެންބަރުންނަށް ބައްސަވާލެއްވުމަށް. އެ ގޮތަށް ޢަމަލުކުރުމުގައި އެއްވެސް ފަރާތަކުން ނިޒާމީ ނުކުތާ އެއް ނަންގަވައިފިއްޔާ އެއީ ނިޒާމީ ނުކުތާ އެއް ކަމަށް ވާނަމަ ވަގުތުގެ ތެރޭގައި ނުހިމެނޭ ގޮތަށް. އެކަމަކު އެ ހަމަ ނިޒާމީ ނުކުތާއަކަށް ނުވާނަމަ ވަގުތު ނެންގުމަށް ނަގާލާ ނިޒާމީ ނުކުތާ އެއް ނޫން ގޮތަށް ވިއްޔާ އެ ނިޒާމީ ނުކުތާ އެއް ނެންގެވި މެންބަރެއް ނިސްބަތްވާ ޕާޓީއަކުން ނުވަތަ މިނިވަން މެންބަރުންގެ ތެރެއިން އުނިވެގެން ދާ ގޮތަށް. ނިޒާމީ މައްސަލަ އެއް ނޫން ގޮތުގައި ނަންގަވަންޏާ އެއީ އުނިވެގެން ދާ ގޮތަށް. އެ ގޮތަށް މިހާރު އަޅުގަނޑަށް މި ދޭހަވީ. އެހެންވީމާ، މި ރަނގަޅަށްތޯ އަޅުގަނޑު ސާފުކޮށްލާފައި.

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

ރަނގަޅަށް ތި ވިދާޅުވީ މުޤައްރިރު. 

ރިޔާސަތުން ވާހަކަދެއްކެވުން:

އިޢުތިރާޟު ކުރައްވާ އެއްވެސް ބޭފުޅަކު ނެތީމާ، މިއީ އަޅުގަނޑުމެން ވަގުތު ކަނޑައެޅި ގޮތް ކަމުގައި ނިންމާފައި މިހާ ހިސާބުން މި ބައްދަލުވުން ނިމުނީ. އެހެން ކޮމިޓީ އެއް ވެސް މި މާލަމުގައި އޮތުމާ އެއްކޮށް. ވަޑައިގެންނެވީތީ ވަރަށް ބޮޑަށް ޝުކުރިއްޔާ. 

